
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЧИНАРА

	Б. Бааст орчуулав.

	 

	Чинара охин том нүдтэй, шингэхэн богино үстэй. Чинара Киргизийн нийслэлд, өргөн гудамжтай шинэ байшинд суудаг. Байшин нь таван давхар, дугаар нь бас тав. Чинара тав дахь давхарт суудаг, өрөөний нь номер мөн л тав.

	Чинара маань хэдэн настайг та мэдэх үү? Мөн л тав шүү дээ.

	— Би том болсон байтал яагаад намайг хүүхдийн цэцэрлэгт явуулахгүй байна вэ? гэж Чинара асууна. Аав эжий нь тэгэхэд, юу гэдэг вэ!

	— Одоо өвөл цаг, хүйтэн байна. Удахгүй хавар болно. Алаг уулын цас хайлна. Тэр үед чиний үс ч ургаж урт болно. Хавар бид, үсийг чинь сүлжиж, гоёхон тууз зангидаж цэвэрхэн хувцаслаад цэцэрлэгт хүргэж өгнө. Харин тэр болтол чи, олон сайхан үлгэр шүлэг цээжилж ёстой бүжигчин шиг бүжиглэж сурах хэрэгтэй. Тэгэхгүй бол чамайг цэцэрлэгт авахгүй шүү гэж хэлдэг байв.

	Чинара машид яарна. Гадаа юу болж байна, яаж байна, цас хайлж байна уу? гэж цонхоор харна.

	Хэзээ цас хайлж, хавар болж цэцэг дэлгэрэн жимс үрлэнэ, тэр үед Чинара охин цэцэрлэгт очно. Чинара шинэ даашинз цагаахан шаахай өмсөнө.

	Хүссэн өдөр хэзээ ирэхийг хүлээж ядахдаа, Чинара хуруу даран тоолдог болов. Өдөр нь олдоод хуруу нь хүрдэггүй шүү. Чинара ч ер нь удаан хүлээх нь ээ дээ.

	Нэг удаа эх нь:

	— Бид аавтай чинь цуг Москва руу явна. Чи эмэг ээжтэйгээ гэртээ байх болно. Бид удахгүй эргэж ирнэ гэв.

	Эмэг эжий нь ач охиноо харгалзахаар хөдөө гэрээсээ хотод хүрч ирэв. Ээ гялай гэж! Чинара эмэг эжийгээ жигтэйхэн санаж байсан юм. Ер нь тэр хоёр, ховорхондуухан ч учирдаг хоёр доо.

	Өдрийн цагт Чинара эмэг эжийтэйгээ цуг, байшингийнхаа хажуудах цэцэрлэгт зугаацна. Тэнд Чинара, киргиз орос жаалуудтай бишгүйдээ л наадна. Эмэг эжий нь түшлэгт сандал дээр налан сууж багачуудын эрхлэхийг нүд салгалгүй сонирхоно. Эмээ эжий нь даанч өндөр настай болсон учир яаж хүүхдүүдтэй тоглох вэ дээ.

	Чинара эмэг эжийтэйгээ дэлгүүрт очвол жимсний шүүс худалдан ууна. Тэр хоёрын хэн нь жимсний шүүсэнд дуртайг хэлэх үү?

	— Миний эмээ ийм л сайн шүү гэж Чинара магтаад, — Эжий, жимсний шүүсэнд дургүй, лийрт дуртай гэтэл тэр нь ийм сайхан амттай биш шүү дээ гэж нэмж хэлэв.

	Эмэг эжий нь жаахан ачийнхаа магтаалд их л эрэмшиж, баярлахдаа Чинарад боов худалдан авч өгөв. Гэвч тэр орой Чинара эмэг эжийтэйгээ анх удаа ам зөрлөө шүү.

	Арван цагт Чинара унтах өрөөндөө оров. Чинара орныхоо бүтээлгийг хуучих мөртөө, орон дээрээ дэвхцэж гарав. Тэгтэл эмэг эжий нь орж ирэв.

	— Тэмээлзгэнэ минь, юу хийж байгаа чинь энэ вэ? гэж гайхширан өгүүлснээ, — Чи чинь энд ганцаараа унтах гэж байгаа юм уу? гэж асуув.

	Тэгснээ Чинараг хөтөлж гал тогооныхоо өрөөнд очив. Тэнд дэвсгэр дэвсэж, хана талд нь өдөн дэр зэрэгцүүлэн тавьж, хөнжлийг нь яг шурган ороод л унтахаар тийм бэлэн зэлэн болгочихсон байсанд Чинара ихэд гайхав. Эмэг эжий минь хөдөө гэртээ л ингэж унтдаг шүү дээ гэж ач охин бодов.

	— Би чамтайгаа энд унтах гэж хамаг юмыг зэхчихсэн шүү дээ. Тэнд ганцаараа унтаад юу хийх вэ? гэж эмэг эх нь өгүүлэв.

	— Би шалан дээр унтахгүй гэж Чинара өгүүлснээ, — Би унтлагынхаа өрөөнд дандаа ганцаараа унтаад байдаг шүү дээ гэж нэмж хэлэв. Эмэг эх нь гайхаж,

	— Энхрийхэн тэмээлзгэнэ минь! Тэр ханхай оргисон том өрөөнд ийм жаахан чамайгаа би яаж ганцаарыг чинь орхих вэ? Гэнэтхэн гаднаас хорон санаат албин чөтгөр хүрээд ирвэл яана!

	Гэвч Чинара айсангүй ээ.

	— Манайд ямар ч албин чөтгөр ирэхгүй гэж ач охин хөгжилтэйхөн өгүүлснээ, — Эмэг эжий та ч гэсэн ач охиноо унтах үед нь айлгаж болохгүй шүү дээ гэв.

	"Аль эсхүл эмэг эжий минь, өөрөө ганцаараа унтахаас айж байна уу?" гэж төдхөн Чинара бодоод, унтлагынхаа өрөөнд дагуулж очив.

	— Харин та энд унт л даа! гэж эхийнхээ орыг заагаад, — Энд унтахад айх юм юу байх вэ гэв.

	— Юу хийх вэ, юу хийх вэ! гэж эмэг эжий нь татгалзсанаа болохгүй гэж нэмж хэлэв.

	— Тэгвэл би ч гэсэн шалан дээр унтаж чадахгүй! Эвгүй шүү дээ. Ер нь манайхны хэн маань ч шалан дээр унтдаггүй гэж Чинара өгүүлэв.

	— Танайхны юу!.. Одоо танайхны юу! гэж эмэг эх нь уурлангуй өгүүлснээ, — Аа бүр тийм вий, тэмээлзгэнэ минь, чамд ч би харин гомдлоо байна гэм. Май тэгвэл чи, түлхүүрээ ав даа, би ч яах вэ? гэртээ харья даа! гэв.

	Тэгээд эмэг эжий нь халааснаасаа түлхүүрийг нь гаргаж өгөөд түүнийг орхин гарч одов.

	Чинара араас нь яаран гүйж хүрээд, халхгар хормойноос нь шүүрэн:

	— Хэрэггүй! Битгий яв л даа!

	— За яах вэ, явахаа больё л доо тэмээлзгэнэ минь. Тэгвэл унт даа унт... гэв.

	Чинара яаж ч чадсангүй! Хувцсаа ч тайлалгүй, эмэг эжийтэйгээ зэрэгцээд шалан дээр унтахаар хэвтэв. Тэгэхэд эмэг эжий нь ач охиноо хайршаан баярлав. Эмэг эжий нь ачийгаа үнсээд, түүнийг бүүвэйлэнхэн өгүүлсэн нь:

	— Унт даа унт, тэмээлзгэнэ минь! Өдөржин дэвхэцсээр ядарлаа чи, мөдхөн шөнө ч өнгөрчихнө шүү дээ, хэнзхэн минь! гэв.

	Чинара нүдээ аньж, унтаж буй дүр үзүүлэн хэвтэв. Гэвч тэр яагаад ч юм бэ нэг л унтаж чадахгүй байв. Шалан дээр унтаж сураагүй болоод ч тэгж байж мэдэх юм даа.

	— Ямар хачин юм бэ! гэж Чинара өгүүлснээ, — Над шиг том охиныг бүүвэйлдэг юм уу? Эмэг эжий над унтталаа үлгэр ярихгүй юм уу? Сайхан үлгэр хэлж өг л дөө гэв.

	Эмэг эжий нь Чинарынхаа толгойг илээд,

	— Хүн хөгшрөхөөрөө үлгэр түүхийг амархан мартчих юм даа гэв.

	— Сайн бод л доо эмгээ! гэж Чинара гуйв.

	— За тэгье дээ, тэгье! Маргааш хүртэл эмээ нь яаж ийгээд, ямар нэгэн сайхан үлгэр бодож олъё. Аа харин одоо чи минь унтаж үз, орой болж байна шүү, за юу тэмээлзгэнэ минь! гэв.

	— Тэгвэл би танд одоо үлгэр ярьж өгөх үү, би олон сайхан үлгэр мэднэ шүү гэж Чинара өгүүлэв.

	— За тэгвэл тэг л дээ тэмээлзгэнэ минь гэж эмэг эжий нь зөвшөөрөв.

	— Тэгье! Харин юунаас нь эхэлдэг юм бил ээ? За сонсож бай. Нэгэн бүжигчин бүсгүй байж гэнэ ээ.

	— Хэн гэнэ ээ, хэн гэнэ ээ! Юу ч ойлгосонгүй гэж эмэг эх нь хэлэв.

	— Нээрээ та мэдэхгүй байна гэж үү? За тэгвэл, аль вэ нааш ир одоохон үзүүлээд өгье.

	Чинара огло харайн гүйж, гэрэл асаагаад, эмэг ээжийнхээ гараас хөтөлж, хүлээн авагчийн дэргэд очив. Хүлээн авагчаа залгаад, хөгжим дуугарахыг ч хүлээлгүй өрөө дотуураа эргэлдэн бүжиглэж:

	— Би тэр бүжигчин чинь байна! Харж байна уу? Би бүжигчин. 

	Хүлээн авагч халж хөгжим дуугарахын оронд, алс холын Москвагаас ярьж байгаа нэвтрүүлгийн дуу сонстов.

	Чинара хөгжмийн нэвтрүүлэг барих санаатай хүлээн авагчийн зүүг хэчнээн гүйлгэвч ер чадсангүй.

	— Наадхыгаа хаачих даа, бүжигчин гуай минь гэж эмэг эх нь хүлээн авагч руу зааж өгүүлээд, — Аль вэ, явж унтъя, шөнө өнгөрөх нь, тэмээлзгэнэ минь гэв. 

	Тэр хоёр дахин унтахаар хэвтэв. Удаж түдсэнгүй Чинара ч унтаад өгөв. Харин эмэг эх нь нойр хулжаад унтаж чадахгүй, тэр мөртөө ач охиндоо ярих ямар нэгэн үлгэр санаж олох гэвч, ер санаанд нь дэвтэй юм ордоггүй шүү.

	«За яах вэ, маргааш Чинара минь юухан ийхэн харахтайгаа зэрэг, үлгэр ярь гэж нэхэж шаардахаа мартчихна биз...» гэж бодов.

	Гэвч Чинара юу гэж мартах аж. Ердөө л өглөө дөнгөж сэрэнгүүтээ:

	— Эмэг ижээ! Үлгэр ярина гэсэн чинь яалаа? Та ярина гэж хэлсэн шүү дээ... гэв.

	— Ээ тэмээлзгэнэ минь, эмээ нь ер үлгэр мэдэхгүй юм байх чинь вэ? гэж үнэнээ хэлээд, — Харин оньсого хэлбэл чи таах уу? Намайг чам шиг бага байхад, эжий минь дандаа тулганы тухай оньсого таалгадаг байж билээ гэв.

	— Тулга гэж юу вэ?

	— Тулганд хүмүүс гал түлдэг юм. Тулга гэдэг зуухтай л төстэй юм даа. Та нарт одоо тулганы хэрэг ч байхгүй дээ. Танайхны гал тогоонд цахилгаан зуух байна. Өрөөний чинь хоолойнуудаар халуун ус гүйж байна. За тэгээд яах вэ? Оньсого таах уу? гэж эмэг эх нь асуув. Чинара толгой дохив.

	— Уулнаас улаан дээлтэй охин гүйж айсуй. За энэ юуны тухай оньсого вэ, таа даа! гэв.

	Чинара цонхны дэргэд гүйн очиж,

	— Хаана? Аль уулнаас тэр вэ? гэж асуув. 

	Эмэг эжий нь инээж:

	— Үгүй, энэ чинь үлгэр биш оньсого шүү дээ! Чи зүгээр таа л даа гэв.

	— За тэгье гэж Чинара өгүүлээд бодож эхэллээ. Тэгснээ бас л тэвчиж чадсангүй. — За яах вэ тэгээд гүйж л яваг, харин сүүлд нь тэр охин чинь яадаг юм бэ? Хаа хүрдэг юм бэ, тэр чинь? Сургууль юм уу, хүүхдийн цэцэрлэгийн л аль нэгэнд ордог биз дээ? Аль эсвэл кинонд ордог юм уу? гэж асуув.

	— Ээ дээ мөн хөгтэйхөн ч тэмээлзгэнэ юм даа, чи! Оньсого хэлж байна шүү дээ. Чамайг таа гэсэн биш бил үү? Уулхнаас улаан дээлтэй охин гүйж айсуй. Тэр юу вэ? Хамраас цус гарахыг хэлж байна шүү дээ. Ойлгов уу? 

	— Цус ий? Хэний хамраас цус гарч байгаа юм бэ? Над л харагдах юм алга л байна гэж Чинара огт ажиггүй өгүүлэв.

	Хэлэхэд л харагдах шиг тодорхой байхад тайлбарлах хэрэггүй юм шүү дээ гэж эмэг эжий нь бодлоо.

	Гэвч тайлбарлахаас өөр аргагүй боллоо. 

	— За энэ миний хамар, тийм үү? гэж асуувал

	— Тийм байна гэж Чинара хэлэв.

	— За тэгвэл хамраас цус гарвал тэр нь, улаан дээлтэй охин гүйж айсуй юм шиг байх уу? 

	— Байж болох юм! гэж Чинара өгүүлснээ, — Үгүй ер, яасан сонин юм бэ? За өөр оньсого таалга даа. Одоо би заавал таана гэж Чинара өгүүлэв.

	— За тэгье! Хадан гэр, дотроо хоолтой. Тэр юу вэ? За таагаарай! гэж эмэг эжий нь өгүүлэв.

	— Хад, хоол хоёр гэнэ ээ? Яасан сонин юм бэ! гэж Чинара өгүүлэв. — За энэ чинь юу байж таарах вэ? гэснээ, — Эмээ, та хэл дээ. Би сүүлд нь өөрөө таая гэв.

	Эмэг эжий нь гал тогооныхоо өрөө рүү орсноо төдхөн эргэж ирэхдээ ямар нэгэн юм атгадаа нуусан байв.

	— За энэ дотор юу байна. Энэ хар даа! гээд алгаа дэлгэвэл самар байв.

	— За яршиг би самарт дургүй! гэж Чинара тунирхав.

	— Дургүй нь хамаа байж уу. Заавал дурлах ч хэрэггүй л дээ. Энэ гаднаа чулуу тийм мөртөө дотроо хоолтой байгаа биз дээ? Ойлгов уу? гэж эмэг эжий нь асуувал, Чинара духаа үрчгэнүүлснээ,

	— Заавал юунд чулуу гэсэн юм бэ? Хоол нь тэгээд хаа байгаа юм бэ? гэв. 

	Эмэг эжий нь самрын ясыг хагалаад:

	— Энэ хар, гаднах нь чулуу шиг хатуу, чи гараараа яагаад ч хагалж чадахгүй шүү дээ.

	— Харж байна. 

	Эмэг эжий нь самрын ясан дотроос үрийг нь гаргаад,

	— За хоол нь энэ дээ. Харж байна уу?

	— Харлаа. Эмэг эжий та яасан хачин ухаантай хүн бэ! гэж Чинара гайхаад, — Оньсого гэдэг чинь яасан сонин юм байдаг юм бэ! гэв.

	Оньсогын сонинд болоод Чинара бусад юмыг бүгдийг мартав. Үлгэр хэлүүлнэ гэсэн ч байдаггүй, бүжиг хийх ч байдаггүй шүү. Түүний санаж боддог юм ердөө л оньсого болов. Өрөөн дотуураа холхин, явж энэ тэр юмыг харж, тэр бүхнийгээ оньсого болгох гэж ухаалж ядна.

	— Дээрээс гэрэлтэж, дэргэдээ юм шиг харагч! тэр юу вэ? гэж Чинара асуугаад, толь руу харав.

	— Үгүй ер, яасан сонин, тэр мөртөө хэцүү оньсого вэ? Тааж тун ч барахгүй нь байна шүү гэж эмэг эжий нь өгүүлбэл,

	— Толь байхгүй юу, толь гэж санаанд орохгүй байна уу? гэж Чинара чанга өгүүлэв.

	— Үгүй ер, миний тэмээлзгэнэ, чи яасан айхтар ухаантай охин гэгч вэ? гэж ач охиноо магтав.

	Тэгтэл Чинара, гал тогооны өрөөнд гүйн ороод, буцаж ирэхдээ:

	— Түлээгүй шатаж, төвөггүй хоол болгогч! тэр юу вэ? гэдэг шинэ оньсого хэлэв.

	— Цахилгаан зуух л болов уу даа! гэж эмэг эжий нь хэлбэл:

	— Тийм ээ, тийм, тэгэхдээ хийгээр асдаг зуух. Эмэг эжий таачихлаа, сайн байна гэв. Тэгснээ дээрээ захиа ч бичүүлэгч, зураг ч зуруулагч тэр юу вэ? гэж асуув. 

	— Цаас л болов уу даа? гэж эмэг эжий нь хариулбал

	— Зүйтэй! гэв. 

	Чинара бас л хоол иддэг өрөө рүүгээ гүйн ороод ирснээ:

	— Модоор хийгээд хананд зогсоогоод, хамаг аяга тавгаа хийчихсэн чинь, харагдаад байна нүдэнд, За тэр юу вэ? таагаарай! гэв. Эмэг эжий нь таах гээд будилж хоцров. Юу гэдэг бил ээ, нүдэнд ч үзэгдээд л байна. Нэр нь даанч орж өгөхгүй юм. Авдар ч биш дээ, шургуулга ч арай биш дээ. Хайрцаг ч бүр биш шүү дээ гэж дотроо бодов.

	— За байз юу гэдэг бил ээ? Аа тийм өнөөх юу л даа! Бас л байдаггүй шүү. Ухаанд сайхан орж ирээд яг хэлэх гэтэл тээглээд зогсчих юм. Аль вэ хэлчих, миний тэмээлзгэнэ, хэлчих дээ! гэв. 

	— Уухай, бас тэгэх үү! Харж байна уу, аятайхан залилчих гэж байна шүү! гэж Чинара инээгээд, — Та яаж ийгээд таачих л даа! За аль вэ, тэр л байна шүү дээ, харагдаад л байхад, нэрийг нь л хэлчихвэл гүйцээ гэв.

	— Нэрийг нь хэлж харин чадахгүй байна! Урьд чинь бид, ийм нарийн нандин юм хэрэглэж яваагүй шүү дээ гэв.

	— Идэш уушны шүүгээ, зуушны шүүгээ ч гэсэн болно. Ердөө амархан шүү дээ. Зуушт шүүгээ гэж Чинара давтан хэлэв. Үүнээс хойш, Чинара өдөр бүр шинэ оньсого бодож, эмэг эжий нь түүнийг нь таадаг болов. Тэгэхдээ эмэг эжий нь урьд хожид дуулаагүй шинэ сонин үг гарвал, ач охиноороо дахин давтан хэлүүлж цээжилдэг болов. Эмэг эжий нь энэ хооронд «Харилцах утас», «Цахилгаан дэн», «Авто машин», «Тоос сорогч», тэр ч байтугай «Зурагт радио» гэдэг үгийг ч хэлж сурчээ.

	Нэг өдөр үүдний өрөөний хонх хангинаж гэнэ. Чинара хаалга онгойлгоод буцаж ирэхдээ, гартаа ямар нэгэн цаас барьж байжээ.

	— Шинэ оньсого! Харахад жирийн цаас, харин цаана нь аав эжий хоёр айсуй. За тэр юу вэ? Таа даа! гэж шулганав.

	— Захиа! гэж эмэг эжий нь хэлэв.

	— Утас! гэж Чинара хэлснээ, хоёулаа хамт «утас иржээ» гэв.

	— Утас иржээ! гэж эмэг эжий нь дахин хэлэв.

	— Шуудан хүргэгч над уншиж өглөө. Энд юу гэж бичсэн байна вэ гэвэл маргааш өглөө аав эжий хоёр Москвагаас онгоцоор нисэж ирнэ гэсэн байна. Тэднийг ирэхтэй зэрэг л хоёул оньсогоо хэлж таалгах юм шүү. Тэгэх үү? гэхэд

	— Тэгье тэмээлзгэнэ минь гэж эмэг эжий нь зөвшөөрөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

